
0. INTRODUCIÓN 

 
Imos aproximarnos a unha etapa literaria que provoca dúbidas e discrepancias 
dende o seu comezo. Esta falta de acordo e de total delimitación ben pode 
deberse á proximidade existente entre o feito literario a analizar e a época 
actual. Aínda máis, boa parte dos autores que conforman o período literario 
chamado “Nova Narrativa Galega” seguen a escribir e a achegar novas obras, 
sen quedar excluída unha hipotética volta atrás, unha reasunción dos 
preceptos esquecidos e un necesario reconsideración do movemento a 
analizar. 
 
En consecuencia, as afirmacións a facer non serán en ningún momento 
definitivas senón máis ben pasarán a ser un intento de caracterizar un 
“costume literario” e terán unha dose de provisionalidade. 
 
Encadramento 
 
E xa vai ser este o primeiro elemento obxecto de polémica. O tempo de 
duración e o número de escritores e obras pertencentes á chamada Nova 
Narrativa varía en función do crítico ao que nos referimos. Camino Noia1 
observa unha franxa temporal que vai de 1954 a 1969 e inclúe como obra inicial 
Nasce un árbore (1954) e como obra de peche Cambio en tres (1969) 
nomeando autores destes libros Mourullo e Casares xunto con outros Ferrín, 
Xohán Casal, Suárez-Llanos e Queizán. 
 
Este criterio é asumido no principal por Anxo Tarrío quen, porén, aumenta nun 
ano a duración e deixa o movemento inscrito entre os anos 1954 e 1970. Á 
nómina de autores aparece ampliada cos nomes de Xoana Torres e Adiós María 
e Vicente Vázquez Diéguez e As ponlas baixas. 
 
Finalmente, Manuel Forcadela, nun rigoroso estudo, difire dos críticos 
anteriores, acusándoos de reducionistas, e amplía claramente a duración da 
escola e o número de autores a ela pertencentes. O período inicial sería o 
mesmo 1954, pero a data de peche non chegará até 1980, ano de publicación 
de Cara a TimesSquare da autoría de Camilo Glez. Suárez-Llanos. Novos nomes 
como Lois Diéguez e A torre de Babel ou obras como Retorno a Tagen a Tagen 
Ata ou Elipsis e outras sombras amplían definitivamente a franxa de actuación 
da “Nova Narrativa Galega”. Finalmente, a acción da escola vai ser dividida en 
tres fases, como logo veremos, fase de formación, de auxe e de liquidación, 
que tratarán de encadrar aínda mellor a globalidade da Nova Narrativa. 
 
En resume, polémica inicial: dun reducionismo esaxerado de Camino Noia, a 
unha pequenísima ampliación de Tarrío até  chegarmos a unha marcada 
extensión propugnada por Forcadela. 
 
A polémica segue na denominación do conxunto de autores e obras. Camino 
Noia prefire falar de grupo literario en canto cada escritor escribe con técnicas 
e premisas particulares, que coinciden con outros autores do mesmo grupo, 
pero con outros non. Baixo este prisma considera axeitada a denominación de 
grupo. 
 
Forcadela refírese a escola literaria porque as obras son escritas baixo unha 
semellante circunstancia cultural e comparten unha marcada vocación de 
renovación da literatura galega. Ese esforzo común eleva a denominación e así 
xustifícase a escolla do epígrafe denominativo de escola literaria. 
 
 

 
1 A nova narrativa galega. Galaxia 1992 

1. CARACTERIZACIÓN 

 
Situados nun plano cronolóxico, estariamos diante dun grupo de escritores de 
posguerra. A nivel estatal estamos nun período claramente autárquico, de 
peche de fronteiras e consumo puramente interior. 
 
Fronte a esta autarquía, os homes de Nova Narrativa Galega buscaban a súa 
inspiración e a súa base de traballo fóra das fronteiras estatais, particularmente 
en Francia, rexeitando así o proceder artístico do interior e opóndose, en certa 
medida, ás pautas deseñadas polo réxime. 
 
Méndez Ferrín2, analizando a vertente poética da súa xeración, nomeaba cinco 
empresas de carácter colectivo que, en boa medida, afectaban á maior parte 
dos integrantes: 
 

• Participación nas Festas Minervais: Xustas literarias reorganizadas en 
Compostela a partir de 1953 e nas que van participar con éxito os distintos 
autores. 

 
a) Colaboración no diario “La Noche”: Punto de partida e estrea literaria para 

moitos dos autores van ser as páxinas do diario “La Noche” dirixido por 
Borobó, especialmente desde a sección “Universidad Literaria” 

 
b) Creación de colección “Illa Nova”: Colección pertencente á editorial Galaxia 

que a través dela crea un espazo de publicación para os novos autores. 
 
Millán Otero cre que a denominación global que mellor lles acae tanto a 
poetas coma narradores desta etapa non é, en absoluto, “Xeración das 
Festas Minervais” nin “Xeración La Noche”, senón “Xeración de 1957”, 
porque nese ano coinciden tres feitos importantes a ter en conta: 

 
➢ Fúndase a colección “Illa Nova” da editorial Galaxia. 
1. Formúlase entre o 57 e o 58 o Colectivo Brais Pinto. 
▪ Celébranse no Círculo Mercantil de Santiago unhas conferencias sobre 

a cultura galega nas que participa Otero Pedrayo e parte dos membros 
desta xeración (Ferrín/ Xoana Torres/ Novoneyra...) e resulta ser unha 
defensa pública do galeguismo. 

 
c) Colección e grupo “Brais Pinto”: Grupo e colección situados en Madrid 

arredor de 1958 que se valoraba a necesidade de renovación artística 
galega. Ferrín considérao un dos motores das presupostos que logo 
coinciden na Nova Narrativa Galega. Este grupo  a penas vai ter duración, 
xa que o podemos considerar extinguido en 1960, pero no seu haber está 
a publicación en1958 de Bocarribeira  (poesía reunida de Otero) 

 
d) Aparición do nacionalismo revolucionario: Formado por integrantes desta 

xeración que tratan de afastarse da liña culturalista marcada polos homes 
da editorial Galaxia. 

 
Ten a súa formulación política na fundación en 1963 da U.P.G. e do P.S.G. 
acompañadas con novas mobilizacións de marcada protesta nos anos 70 como 
as loitas labregas de Castrelo de Miño (lembradas precisamente por un 
membro desta xeración, Xosé Fdez. Ferreiro, no seu libro Morrer en Castrelo 
de Miño, aínda que este autor non é incluído no presente estudo). 
 
Mª Camino Noia, dende un punto de vista estritamente literario, engade outras 
características ás apuntadas por Ferrín: 

 
2 De Condal a Novoneyra. Xerais 1984 

• Fuxida da localización concreta dos espazos narrativos. 
1. Creación de mundos literarios artificiais, non realistas, evitando a 

descrición do agro galego, até agora tan estendida, especialmente a través 
de Xer. Nós. 

2. Novos recursos técnicos como a redución temporal, o monólogo interior, 
personaxes anónimos... 

3. Tratamento intensivo do tema do absurdo existencial. 
4. Aparición da agresividade e mesmo da violencia nas relacións humanas. 
 
En todo caso, seguindo a devandita crítica, aínda habería que ter en conta unha 
serie de influencias que poden estar tamén no punto de arranque da nosa nova 
narrativa. 
 
Así, temos que considerar inicialmente o herdo cultural europeo pois, como 
sabemos, iniciado o século XX prodúcense grandes transformacións a nivel 
europeo. Transformacións marcadas en todas as ordes desde o desastre das 
dúas guerras mundiais até as novas teorías que logo se habían espallar, como 
a teoría da relatividade ou os traballos de Freud e Nietzsche. 
 
Novas técnicas narrativas como a desaparición do narrador omnisciente, de 
tanto rendemento no XIX, substituído agora por un narrador-observador quen, 
porén, amparado por Freud, transmítenos experiencias derivadas do seu 
propio inconsciente nun verdadeiro xogo de corrente de conciencia. 
 
Os personaxes agora tampouco van estar individualizados e son máis ben 
produto do desarraigo social converténdose en seres antigregarios e, 
habitualmente, próximos ao absurdo. 
 
Por outra parte, hai unha ruptura coa linealidade temporal e, 
consecuentemente, habituais digresións temporais que nos levan a saltos 
continuos do presente ao pasado e deste ao futuro... 
 
Por outra parte, en Francia, na década dos 50, xorde o Noveau Roman nas 
mans de escritores como Nathalie Sarraute e Alain Robbe-Grillet. 
 
Características desta nova escola literaria poden ser o rexeitamento da trama 
argumental, sen que agora exista un asunto narrativo específico. 
 
Outro elemento a ter en conta sería a non caracterización da personaxe 
pasando a ser agora antiheroes anónimos e case descoñecidos. 
 
É, amais, unha escola da mirada en canto os obxectos e os lugares son 
examinados polo miúdo até o máis insignificante detalle. 
 
Isto pódese calificar como obxectalismo. 
 
Finalmente, outro trazo a ter en conta é a paralización do tempo que deixa de 
ser unha dimensión activa e aparece estancada, sen rexistrar  a penas 
variacións3 
 
 
 
 

 
3 Os representantes do “NouveauRoman” francés reciben deseguida críticas polasúa estética narrativa, en canto nas 
súas obras era imposible cifrar unha mensaxe, un fío argumental determinado. Esas críticas motivan a Robbe-Grillet 
a defenderse a través do xa famoso ensaio publicado en 1963”Pour un nouveau roman”. Neseensaio o autor defende 
as súas teses e as da súa escola, afirmando entre outras cousas que en realidade “o mundo non é nin significante nin 
absurdo, simplemente é”. Penso que esta “máxima” resume ben a estética e o proceder destes autores. 

Finalmente, haberá que ter en conta a narrativa española de posguerra 
caracterizada nun primeiro período, que vai até os anos 50, por ser novelas de 
tema social e de carácter realista. Son exemplos desta primeira etapa 
CarmenLaforet “Nada” ou Cela con “La familia de P. Duarte” entre moitos 
outros. A partir de 1950 hai un progresivo proceso de apertura e de renovación 
tendo en conta o que vén de fóra e dándolle o seu xusto valor. Desta 
renovación xorden obras de calidade manifesta como “El Jarama” de Sánchez 
Ferlosio ou “Los bravos”de JoanBenet. 
 
Xogan xa estas obras coa renovación narrativa e botan man dos recursos 
cinematográficos e radiofónicos e reproducen tamén un verdadeiro 
obxectalismo. Finalmente, a partir de 1962 e cadrando coa publicación de 
“Tiempo de silencio” de Martín Santos, a esta innovación no planto técnico 
váiselle unir a crítica social, co que se amplían claramente as perspectivas e 
resulta ser un compendio das anteriores. 
 
Antón Capelán4 vai disentir en varios apartados do estudo feito por Camino 
Noia. En primeiro lugar, inclúe na nómina de autores e obras a Adiós María de 
Xohana Torres e por tanto amplíase a data de peche a 1970. A seguir, observa 
como na caracterización que se fai da chamada Nova Narrativa galega 
esquécense puntos importantes a ter en conta: 

 

• Proceso xeral de europeización levado a finais dos 50 por intelectuais 
novos. 

- Ruptura política dalgúns membros de xeracións dos 50 con Ramón Piñeiro 
e coa liña culturalista que este propuña. 

 
Por outra parte, consideramos, coincidindo con Capelán, que nun estudo 
destas características non poden ser obviadas as consideracións que Blanco 
Amor fai sobre a Nova Narrativa no seu “Prólogo útil”de Xente ao lonxe. A tales 
efectos, non debemos esquecer tampouco que a novela Adiós María gaña o 
premio “Galicia” de novela do Centro galego de Buenos Aires impóndose 
precisamente a Xente ao lonxe. Alí, en Xente ao lonxe ,no “Prólogo útil”, 
observaba acertadamente Blanco Amor “Non é doado, nin prudente, nin 
xiquera serio, que haxa, poño por caso, entre nós,quenes, coa millor boa fe, se 
refiran á “nova narrativa galega” como a un “fait accompli”, a carán do nouveua 
roman no seu país orixinario, cando todo o que nos queda eiquí disa xeira, non 
enche un volume de Buttor ou de Robbe Grillet nin abunda en acertos 
insistentes e tan reveladores...” 
 
Manuel Forcadela considera moi relativa a influencia do Nouveau Roman 
francés nos escritores de Nova Narrativa galega. É moi difícil situar fenómenos 
procedentes de dous sistemas literarios claramente diferenciados como son o 
francés, perfectamente instalado e o galego, apenas si evolucionado e non 
sistemático. Máis ben debemos entender como unha coincidencia, dun recurso 
ás mesmas fontes. 
 
O propio Forcadela engade aínda outras características na obra dos escritores 
da Nova Narrativa: 
 
a. Localización urbana: O urbanismo aparece como correlato real derivado 

da crecente industrialización e xunto a ela aparece o elemento do 
proletario e do sindicalismo obreiro. 

b. Presenza do simbolismo: Derivada necesariamente do filtro de censura 
franquista que fai que se recorra a claves nas que o lector ten que participar 
no xogo proposto. 

 

 
4 “Lectura a contrafío de A nova narrativa galega de MªCaminoNoia”. Separata do Bol. Gal. de literatura. 

c. Chegada do erotismo: A sexualidade admítese agora como unha 
compoñente máis do relato sen ser, como era, un elemento tabú. 

d. Viaxe onírica: Finalmente, cómpre ver, salvando a distancia cronolóxica, 
unha certa semellanza con Cunqueiro nos autores de Nova Narrativa. O 
predominio da imaxinación, a posibilidade de que todo poida ocorrer, o 
inusitado das situacións, a sorpresa repentina do lector son cordas 
narrativas xa excepcionalmente manexadas por Cunqueiro e agora 
novamente retomadas. 

 
Atendendo agora os principais representantes da Nova Narrativa Galega, 
Forcadela distingue claramente tres fases nas producción: 
 
1. Fase de formación. 
 
Primeira fase que nos leva de 1954 a1961. Nesta fase prodúcense as primeiras 
innovacións, aínda que os cambios a cifrar non son definitivos. Nótase a 
influencia de Kafka e da literatura existencialista. 
 
Pertencen a esta primeira etapa: 
 
Nasce un árbore 
   Mourullo 
Memorias de Tains  
 
 
Percival e outras historias 
    Ferrín 
O crepúsculo e as formigas 
 
 
Lonxe de nós e dentro 
         Camilo Glez. Suárez-LLanos 
Como calquera outro día 
 
As ponlas baixas ------------>Anxel Vázquez Diéguez   
O camiño de abaixo -------->Xohán Casal    
 
2. Fase de auxe. 
 
Comprende obras feitas durante a década dos 60. A experimentación e a 
novidade van en aumento. Certos autores e obras, particularmente Ferrín e 
Queizán, lémbrannos o obxectalismo e o Nouveau Roman francés. Hai xa unha 
renuncia decidida á omnisciencia narrativa, maior despersonalización dos 
protagonistas e marxinalidade. A escrita vaise converter nunha descrita. Nesta 
segunda fase situamos as seguintes obras: 
 
 Arrabaldo do norte ----->Ferrín 
 
 A orella no buraco ----> Queizán 
 
 Adiós, María ------------>Xohana Torres 
 
 Vento ferido 
      Casares 
 Cambio en tres 
 
 A torre de Babel --------> Lois Diéguez 

3. Fase de liquidación. 
 
Progresivo abandono da escola. Esta fase ocuparía a década dos 70. 
Prodúcese unha maior conciencia política no escritor e un afastamento da 
temática existencialista, característica da primeira fase, que agora se substitúe 
por un simbolismo temático e pola construción de alegorías nacionais. Estarían 
nesta fase: 
 
Retorno a Tagen Ata 
     Ferrín 
Elipsis e outras sombras 
 
Cara a TimesSquare ---------> Camilo Glez. Suárez- Llanos. 
 
En definitiva, tres fases que van marcando a evolución desta escola literaria, 
unha fase de comezos e primeiras experiencias seguida dunha outra fase de 
asentamento e evolución até chegar a unha última de esgotamento e 
progresivo abandono colectivo. 

2. INTEGRANTES FUNDAMENTAIS 

 
2.1. GONZALO RGUEZ. MOURULLO. 
 
É recoñecido como o iniciador do movemento de renovación da nosa narrativa. 
De feito, os distintos críticos (Tarrío/ Noia/ Forcadela) fan coincidir a data da 
publicación da súa primeira obra, 1954. Nasce un árbore coa data de arranque 
da “Nova Narrativa”. A súa seguinte obra, 1956. Memorias de Tains, vai insistir 
máis neste proceso, pero aí precisamente con apenas 21 anos (nace en 1935) 
remata a súa carreira literaria en lingua galega. 
 
E as razóns dese abandono aínda hoxe son escuras. Por unha parte hai un 
decidido empeño por parte de Mourullo de dedicarse por completo á súa 
profesión, Dereito Penal, e, por outra, probablemente, influíron nel as críticas 
negativas que recibiu a súa segunda obra, Memorias de Tains. 
 
De feito, Carballo Calero saca un artigo en “La Noche·” en 1956, concretamente 
o titulado “Kafka, Faulkner y otras Kaes”, a través do cal acusa a Mourullo de 
facer “literatura de laboratorio” e non acadar un estilo propio e independente. 
 
Tamén Ramón Piñeiro arremete, aínda que non expresamente, contra Mourullo 
e a súa obra no prólogo de As covas do Rei Cintolo de Daniel Cortezón. O 
ataque de Ramón Piñeiro supón, en rigor, a crítica por parte de toda a liña 
culturalista que rexentaba “Galaxia”. Cómpre lembrar que as obras públicas 
“Monterrey”. O propio Mourullo deféndese en “La Noche” co texto “Carta a 
Manuel Antonio”, onde refire a inxustiza da crítica e da incomprensión. A partir 
deste texto o seu abandono da lit. galega faise efectivo. 
 
Pero amais da fuxida da nosa lit., tamén se produce en Mourullo un 
afastamento xeral de galeguismo cara a posicións ideolóxicas socialistas, na 
liña do seu propio pai ou de Borobó, director de “La Noche”. 
 
Atendendo á súa produción literaria, temos ,efectivamente, Nasce un árbore 
composta de tres narracións curtas e Memorias de Tains, que conta con oito 
relatos. Nas dúas obras podemos salientar os seguintes trazos: 
 
a) Simbolismo: Introdución decidida do elemento simbólico. A propia Tains 

representa unha cidade mítica, destruída pola guerra, fóra de toda 
coordenada espacial ou temporal. 

b) Discurso metaliterario: Reflexións dende a propia literatura sobre o 
proceso creativo en si. 

c) Subxectivismo: A representación da realidade e as cousas vai vir marcada 
pola visión  parcial de cada personaxe. 

 
A todos estes trazos, aínda podemos engadir a recreación das angustias 
humanas nun mundo hostil, o illamento do individuo desvencellado de todo, o 
xogo cos límites do real e do fantástico... 
 
Por outra parte, como suxería Carballo Calero nun artigo anteriormente citado, 
son claras as pegadas na súa obra tanto deFaulkner como de Kafka, de feito o 
título dun relato de Nasce un árbore, “O Relox”, ten claras reminiscencias 
Kafkianas ou o feito de desenvolver a súa segunda obra no espazo mítico de 
Tains lémbranos o condado de Yoknapatawpha, condado mítico onde se 
mergulla a obra de Faulkner. 

2.2. MÉNDEZ FERRÍN 
 
Pasa por ser un dos autores máis prolíficos da Nova Narrativa Galega, amais 
dun dos seus máis obxectivos e constantes teorizadores. 
 
Camino Noia atribúelle tres obras de achega ao presente movemento: 
 
1958. Percival e outras historias. 
 
1961. O crepúsculo e as formigas. 
 
1964. Arrabaldo do Norte. 
 
Forcadela no que considera última fase de liquidación da Nova Narrativa 
engade aínda dúas mais: 
 
1971. Retorno a Tagen Ata. 
 
1974.Elipsis e outras sombras. 
 
Forcadela ve na primeira obra de Ferrín, Percival e outras historias, a escolla 
decidida do autor por unha das vías máis logradas dentro da nosa literatura de 
posguerra, como foi a literatura fantástica e o poder de imaxinación tan 
excepcionalmente representada por Cunqueiro no  Merlín e familia  e na súa 
particular recreación do mundo artúrico. 
 
Este proceso de fantasía e irrealidade parte xa na elección dos nomes dos 
personaxes feita ao azar ás veces ou recollidas mesmo da onomástica irlandesa 
ou chinesa. Nestes 14 relatos hai un clima xeral de misterio que mesmo chega 
a desembocar ocasionalmente no terror. 
 
A seguir, chéganos en 1961 con O Crepúsculo e as formigas un cambio de 
orientación na narrativa ferriniana. Dun irrealismo anterior chegamos agora ó 
realismo cru con personaxes tomados de prototipos reais e acontecementos 
que evolucionan  cara á sorpresa final. Aproxímase mesmo ao naturalismo. 
 
Camino Noia advirte que se produce un paso da fantasía á violencia, elemento 
recorrente en Ferrín. Chega a aparecer, ás veces, un esaxerado naturalismo, un 
pracer na descrición do sórdido. A morte é un elemento constante e parece ser 
a fin lóxica e natural do proceso humano. 
 
Así ocorre no conto “O Suso” ou en “A cabeza fendida”. Son os propios 
escenarios os que axudan a crear este clima da violencia, de urxencia, de febre, 
estado febril . Así, aparece un ambiente constante de escuridade e a alusión á 
ventá, lugar dende onde o narrador observa o mundo. Por outra parte, é 
frecuente nos relatos a aparición dun narrador - protagonista que nos vai 
adentrando na historia e subindo o clímax cara á fin do narrado. 
 
Este dous libros citados estarían, dentro do proceso clasificatorio deseñado 
por Forcadela, na primeira fase ou fase de formación. 

En 1964, e formando xa parte da fase de auxe, publica Ferrín a súa terceira obra 
Arrabaldo do Norte. A crítica ten subliñado a proximidade desta obra co 
“Nouveau Roman” francés, e particularmente coa obra de Michel Butor, “La 
modification”. O nouveau roman situaba o protagonista, o personaxe, en 
definitiva o ser humano, como unha cousa entre as cousas. Por outra parte nos 
textos pertencentes ao Nouvean Roman non existe unha liña argumental 
definida. As personaxes non aparecen  apenas caracterizadas e son individuos 
anónimos, desarraigados do contorno, itinerantes. Predomina unha 
pormenorizada descrición de obxectos, ambientes e lugares. Estes métodos 
son, sen dúbida, usados por Ferrín na súa obra. De feito en “La modification” o 
protagonista, Delmont, vai de París a Roma tentando levar a cabo unha 
modificación na súa vida, pero no percorrido decide aceptar o seu estado 
actual. Así mesmo en Arrabaldo do Norte o home do sur viaxa á procura dunha 
información tentando un cambio na súa vida sen conseguilo. A descrición 
pormenorizada dos obxectos é outra constante nesta obra de Ferrín. Outra 
característica común é a perda da liña temporal, a desorde temporal que 
atravesa toda a obra. En definitiva, parece producirse a través deste texto de 
Ferrín, e tamén do de María Xosé Queizán A orella no buraco, unha 
aproximación do fenómeno literario galego a unha liña da literatura europea, e 
particularmente francesa, de moda e de renovación nestes anos. (Quizais 
Queizán estea aínda máis próxima ao Nouveau Roman). 
 
Do ano 1971 e da fase de liquidación é Retorno a Tagen Ata. Esta última fase, 
seguindo a Forcadela, caracterizábase por un activación de conciencia política 
do autor. Por outra parte, nesta última fase  apenas situabamos a devandita 
obra xunto a Elipsis e outras sombras do mesmo autor e Cara a TimesSquare 
de Camilo Glez. Suárez-Llanos. 
 
Ao falarmos de Retorno a Tagen Ata ,temos que partir da base de que é un 
texto marcadamente simbólico. Nesta fase prodúcese unha asunción dos 
procesos formais de renovación que caracterizaban a Nova Narrativa Galega 
xunto cunha intensificación do compromiso co país, da conciencia política que 
comeza a preocupar e ocupar aos autores. 
 
Inicialmente, achamos dúas voces narrativas, a do protagonista Rotbaf Luden 
e as notas a pé de páxina postas polo autor anos despois, unha vez que os 
acontecementos relativos ao protagonista xa sucederon e mesmo tiveron as 
súas consecuencias. Así esas nove notas a pé de páxina aclaran puntos escuros 
do texto e ofrecen verdadeiras direccións de lectura, así como facilitan a 
traslacción da historia a “novos tempos”. Deste xeito poderiamos establecer 
certas similitudes: 
 

 Tagen Ata ----------------->Galicia. 
 Terra Ancha -------------->España. 
 ITA --------------------------->Nacionalismo organizado. 
 Ulm Roam ----------------->Dirixente máximo do nacionalismo 
tradicional. 
 Rotbaf Luden ------------>Axente do nacionalismo radical. 

 
Estamos xa en disposición de caracterizar o texto como unha verdadeira 
alegoría nacional. Retorno a Tagen Ata, como moi ben advirte Forcadela, é 
unha pequena historia do nacionalismo galego contemporáneo. 
 
En resume, o libro debe ser entendido nesta clave alegórico – simbólica e 
nunha fase dentro da “escola literaria” na que se asumen dentro do 
procedemento narrativo novas preocupacións temáticas. 
 
Como última achega xa de Ferrín ó movemento da Nova Narrativa Galega 
debemos cifrar a ano 1974 e o libro Elipsis e outras sombras. 

O libro é unha volta ao real, con referencias explícitas ao mundo real. Pero 
agora a presentación da realidade vai vir matizada pola ideoloxía do propio 
autor. Os temas coinciden agora cos do realismo social e existen valoracións 
de persoas e cousas feitas dende unha perspectiva marcadamente 
revolucionaria. Está, pois, na liña desta última fase descrita. 
 
Resumindo, e seguindo a viaxe metodolóxica proposta por Forcadela, son 
catro os libros a cifrar de Ferrín pertencentes ao movemento de Nova Narrativa 
Galega. Estes catro libros axúdannos a distinguir as fases que se experimentan 
nesta “escola literaria”. 
 
     Percival e outras historias (1958). 
 Fase de formación 
     O crepúsculo e as formigas (1961). 
 
Inicios e experimentación. Pártese do fantástico, do xogo de imaxinación. A 
irrealidade e o sorprendente marcan os comezos. A seguir, viaxamos á 
realidade nos seus elementos máis descarnados. Naturalismo e efectismo 
serán palabras claves. Da fantasía á violencia. 
 
 Fase de auxe    Arrabaldo do Norte (1964) 
 
Da experimentación ao establecemento de novas técnicas narrativas. Pescudas 
no Nouveau Roman e en “La modificatión” de Butor. O obxectalismo, a 
inexistencia da liña argumental, o desarraigo das personaxes... 
 
     Retorno a Tagen Ata (1971). 
 Fase de liquidación 
     Elipsis e outras sombras (1974). 
 
Procedementos formais de escola asociados agora cunha intensificación e 
maior preocupación do autor pola realidade política do país. Maior 
compromiso. Presenza máis forte do elemento simbólico e da alegoría 
nacional. 
 
Finalmente, Camino Noia apunta aínda algunhas outras claves da narrativa 
ferriniana. Os relatos de Ferrín non manteñen a clásica división ternaria de 
presentación - nó e desenlace, senón que todo neles é máxima tensión 
dramática. Existe un climax inicial de detalladas descricións dun entorno 
cargado de agresividade e misterio para logo dar paso xa a un desenlace 
sorprendente, case como un estoupido. Por tanto teñen unha estrutura binaria 
de presentación e desenlace, sen  existir o nó na trama argumental. 
 
Por outra parte, na súa narrativa hai un constante xogo de voces narrativas e é 
menos frecuente a primeira persoa dando máis veces paso á terceira persoa 
gramatical que actúa coma observador ou testemuña. 
 
Canto os campos semánticos destácanse dous básicos, os que connotan morte 
e os que connotan a loita entre as tebras e a luz. 
 
Finalmente, os personaxes apenas son caracterizados, só a través dos diálogos, 
e están feitos á medida do relato. A complexidade psicolóxica, que denotan as 
personaxes de Mourullo ou Casal, desaparece no entramado narrativo 
ferriniano. 

2.3. XOHÁN CASAL 
 
Autor dun único libro O camiño de abaixo” publicado en 1970, dez anos despois 
da morte de Casal. Formaría parte, unha vez máis seguindo a metodoloxía de 
Forcadela, da fase inicial da escola ou fase de formación. 
 
A obra de Casal está estreitamente ligada a súa situación vital. Vítima dende a 
nenez dunha doenza incurable, a inminencia de morte é unha constante na 
obra. Moitos dos personaxes, efectivamente o mesmo que o autor, semellan 
estar á espera, agardando unha chamada. En todo caso, os personaxes 
comparten características comúns cos doutros escritores da mesma escola. 
Non son heroes, son seres sen demasiada importancia e apenas caracterizados. 
 
De todos xeitos, o autor foxe de construír un relato en primeira persoa, que 
sería o indicado para reflectir a súa visión persoal e determinada da vida e esa 
visión pona en boca dos personaxes, refuxiándose no uso da terceira persoa 
narrativa. Os personaxes, indica Camino Noia, son sometidos a unha constante 
situación de soidade, desolación e caos. 
 
E en contacto coa situación dos personaxes o tempo é un tempo reducido, sen 
esperanzas no que se manifesta a inexistencia do futuro. 
 
O tempo está parado, estancado, prodúcese, e isto é común tamén á súa 
escola, unha total detención do tempo. 
 
E paralelamente ao tempo, o espazo é tamén reducido e, en varios dos 13 
contos que compoñen o libro, redúcese a catro paredes ou a espazos libres 
que non teñen saída posible. 
 
Personaxes determinados nunha sorte unidireccional, espazos e tempos 
detidos, sen aire case putrefactos e neste conxunto harmónico temática 
simbolista de angustia e morte. A araña, de lembranzas kafkianas, 
representando a visita da morte, a premonición contida no uso predominante 
da cor moura e da escuridade, a soidade recreada a partir da figura de 
náufrago, a ventá, elemento de contacto co mundo exterior...todos eles 
diríxennos decididamente á soidade diante da morte, á falta de saídas, á 
renuncia. 
 
A vida e obra de Xoan Casal, seguindo a lectura da súa única obra, están 
certamente próximas e sendo, dentro do grupo por relacións ou falta delas 
(maioritariamente con Patiño), un elemento illado nós preguntariámonos se as 
coincidencias entre a escrita de Casal e os seus coetáneos (non caracterización 
das personaxes, detención de tempo e espazo, simbolismo...) son froito de 
intereses estéticos ou programáticos comúns, ou, máis ben, a escrita de Xoan 
Casal tan marcadamente determinada pola súa propia realidade, que lle esixe 
case esa única dirección, coincide cronoloxicamente e casualmente cos 
membros da súa escola. 
 
2.4. CAMILO GLEZ. SUÁREZ-LLANOS 
 
Autor considerado por Forcadela en dous períodos dentro do global de Nova 
Narrativa galega. Estaría na fase de formación con Lonxe de nós e dentro (1961) 
e Como calquera outro día (1962) e na fase final ou de liquidación con Cara a 
Times Square (1980). 
 
Evidentemente, tanto Anxo Tarrío como Camino Noia non van considerar esta 
última obra, Cara a Times Square (1980), por pecharen ámbolos dous o abano 
de Nova Narrativa Galega nos anos 1970 e 1969 respectivamente. 

a) O primeiro libro, publicado en 1961, Lonxe de nós e dentro xa comeza a 
suxerirnos as claves da narrativa de Suárez-Llanos. Composta de cinco 
contos é un claro exemplo de relatos itinerantes. 
 
As súas personaxes aparecen en tránsito, partindo dunha situación 
determinada da que tratan de fuxir. A idea da viaxe, de fuxida, está 
plenamente integrada nos seus relatos. 
 
(Pódese observar por exemplo un relato “O cego das coplas”, ao longo dos 
vagóns dun tren) 
 
Xunto a ese referida itinerancia, outra clave definitoria do autor é a 
importancia do diálogo na súa obra. Suárez – Llanos participa da idea de 
que o fundamental no relato é o concepto, un concepto ou punto de saída 
derivado até da menor das anécdotas acontecidas calquera día ou en 
calquera momento é de aí resulta unha sorte de fuxida do grandilocuente, 
un xeito de minimalismo. 

 
b) De 1962 é o seu segundo libro” Como calquera outro día”. No prólogo da 

segunda edición do devandito libro o autor aclara algunhas claves 
importantes para o perfecto entendemento do libro. 
 
Moitas das características apuntadas para o seu primeiro libro repítense 
neste, pero agora no presente introduce decididamente o elemento 
autobiográfico, de xeito que pasa a ser tamén un reflexo dos homes e 
mulleres que andaban inmersos na posguerra, na década dos 50. Así visto 
ten, en certo modo, a función que tiña a autobiografía xeracional de Otero, 
Arredor de si. A novela manifesta un amplo cosmopolitismo e así moitos 
escenarios e personaxes son foráneos e mesmo se introducen parlamentos 
multilingües. Paralelamente, xorde o contraste aínda que non sempre 
explícito entre o réxime de liberdades democráticas europeas e o réxime 
español e a vagabundaxe da chamada “beat generation” está claramente 
representada e a idea da viaxe faise novamente recorrente con respecto ao 
libro anterior. 

 
c) Finalmente, incluímos na Nova Narrativa Galega a obra Cara a Times 

Square publicada xa en 1980. Seguimos así o criterio de Forcadela e 
debemos ter en conta que a devandita obra foi escrita con anterioridade e 
constitúe un exemplo prototípico da fase de liquidación da devandita 
Escola Literaria. 
 
Un dos elementos que primeiro chama a atención do libro é o recurso do 
distanciamento narrativo. Achámonos inicialmente diante dun tradutor que 
traduce un conxunto de páxinas dun inglés defectuoso e que para nada 
participa das circunstancias e historias alí contidas. Distanciamento 
narrativo e perda voluntaria da memoria que nos remite ao relato á 
irrealidade, á imaxinación. 
 
Por outra parte os personaxes en Nova York levan implícito un carácter de 
desarraigo, carácter de estranxeiría. E recréase a idea do home só, 
minimizado como cousa entre cousas. Prodúcese unha progresiva 
disolución do relato, un camiño cara o sen sentido, hai unha proximidade 
ao absurdo. 

2.5. CARLOS CASARES 
 
A súa estrea prodúcese na fase de auxe, concretamente no ano 1967 coa obra 
Vento Ferido. A esta fase aínda aportará en 1969 unha segunda entrega 
Cambio en tres. 
 
Seguindo a Forcadela, con Vento ferido Casares adscríbese dentro da Nova 
Narrativa ao sector existencialista. O libro composto de varios relatos chama a 
atención pola brevidade dos mesmos. Prodúcese unha marcada primacía da 
historia. Casares, en todo caso, xoga co efectismo. As distintas historias apenas 
son desenvoltas só esbozadas e a secuencia final a miúdo queda aberta para 
o xogo cómplice e participativo do lector. Na enunciación aproxímase 
claramente Casares a outros membros da Nova Narrativa. Dos doce relatos que 
compoñen o volume a metade aparecen enunciados dende a óptica persoal 
dun narrador – protagonista e os outros seis dun narrador – autor pero 
obxectivo ,que se distancia dos feitos e intervén baixo o precepto da 
obxectividade total. Hai unha decidida renuncia á omnisciencia. 
 
Por outra parte hai unha característica en Casares que o individualiza e o 
separa do resto dos integrantes da Nova Narrativa, como é o recurso do 
realismo que vai servir de marco xeral á maior parte dos relatos, fronte á 
irrealidade e fabulación doutros autores. 
 
O segundo libro do autor, Cambio en tres, pode ser definido coma exercicio 
experimental. De feito neste libro atopámonos coa utilización da prosodia 
(signos de puntuación) anárquica, a dignificación dunha palabra facendo que 
chegue a ocupar unha páxina enteira... 
 
En Cambio en tres, advirte Camino Noia, hai unha maior intención de 
renovación e un uso da técnica cinematográfica na descrición de personaxes 
que parecen filmadas paso a paso pero tamén subxace unha certa crítica social 
de feito que o libro tematicamente achéganos á épica do traballador galego 
en Europa. Esta obra, entón, supón a unión de dous elementos decisivos no 
entendemento correcto do libro o experimentalismo e o tema do país cunha 
indirecta crítica social. 
 
En realidade, como sinala a crítica (por ex. Teresa Bermúdez) Carlos Casares é 
unha singularidade dentro do conxunto da NNG, xa que nin comparte modelos 
literarios cos autores  (interésase por outras referencias como Cesare Pavese e 
rexeita de vez o nouveau roman), opta por unha literatura da realidade non 
simbólica, pola construción demorada da trama argumental... Ademais, el 
mesmo en diferentes entrevistas dubidaba do concepto de Nova Narrativa 
Galega e da súa pertenza á mesma, sendo tamén moi próximo á figura de 
Ramón Piñeiro,  quen era verdadeiramente crítico con estes autores. 

